
 

 

 

 

 

 

 

 

 

 

 

 

 

“Olmaliq kon-metallurgiya kombinati” 

Aksiyadorlik jamiyati xodimlari tomonidan 

xizmat safarlari, xalqaro, mahalliy va boshqa 

tadbirlar munosabati bilan olinishi va 

berilishi mumkin boʻlgan sovgʻalar qiymati 

Mazkur Nizom “Olmaliq kon-metallurgiya kombinati” AJ (keyingi oʻrinlarda 

matnda — “Kombinat” deb yuritiladi) xodimlari tomonidan xizmat safarlari, 

xalqaro, mahalliy va boshqa rasmiy tadbirlar munosabati bilan sovgʻalar olish (qabul 

qilish) va berish (taqdim qilish) tartibini, sovgʻaning qiymatini aniqlash, olish va 

berish mumkin boʻlgan sovgʻalar, shuningdek sovgʻalarni tasarruf etish tartibini 

belgilaydi. 

Mazkur Nizom qoida va talablari egallab turgan lavozimi, mansabi va 

bajaradigan vazifa va funksiyalaridan qatʼiy nazar, Kombinat bilan mehnat 

munosabatlarida boʻlgan barcha boʻgʻin va darajadagi xodimlarga, shu jumladan, 

Boshqaruv aʼzolari, boshqaruv raisining oʻrinbosarlari, ijro apparati 

boʻlinmalarining rahbarlari, tarkibiy korxonalar rahbarlari, mansabdor shaxslar, 

xodimlar, ishchi va xizmatchilarning barchasiga nisbatan tatbiq etiladi. 

 

1-bob. Umumiy qoidalar 

1. Kombinat xodimlari Oʻzbekiston Respublikasi hududidan tashqarida 

amalga oshiriladigan xizmat safarlari, xalqaro, mahalliy va boshqa rasmiy tadbirlar, 

shuningdek Oʻzbekiston Respublikasi hududida oʻtkaziladigan xalqaro, mahalliy va 

boshqa rasmiy tadbirlar (bundan buyon matnda Xalqaro, mahalliy va boshqa rasmiy 

tadbirlar deb yuritiladi) munosabati bilan sovgʻalar olish va berish ushbu Nizomga 

muvofiq amalga oshiriladi. 

Bunda sovgʻa qiymati bazaviy hisoblash miqdorining 4 (toʻrt) baravariga teng 

yoki undan koʻp boʻlgan miqdorda ekanligi aniqlangan taqdirda, ushbu sovgʻani 

qabul qilish yoxud berish Boshqaruv raisining tegishli yoʻnalish (soha) boʻyicha 

oʻrinbosari bilan kelishilgan holda amalga oshiriladi. 

Xalqaro, mahalliy va boshqa rasmiy tadbirlar bilan bogʻliq boʻlmagan xizmat 

safarlari munosabati bilan Kombinat xodimlarining sovgʻalar olishi va berishi 

taqiqlanadi. 

2. Kombinat xodimlari tomonidan oʻzlarining xizmat vakolatlarini jismoniy 

va yuridik shaxslar manfaatlarini koʻzlab bajarish yoki bajarmaslik evaziga ulardan 

har qanday sovgʻalar olish taqiqlanadi. 

Ushbu Nizom qoidalari, Kombinat xodimlari tomonidan alohida xizmatlari 

uchun Kombinat Kasaba uyushmasi qoʻmitasining tegishli qarori (buyruq yohud 

farmoyish) asosida olingan yoxud berilgan sovgʻalar, shuningdek turli musobaqalar 

va tanlovlarda erishgan yutuqlari, davlat bayramlari, nishonlanadigan sanalar hamda 

boshqa rasmiy tadbirlar munosabati bilan mukofotlash natijasida olingan 

sovgʻalarga nisbatan tadbiq etilmaydi. 

3. Mazkur Nizomda quyidagi asosiy tushunchalardan foydalaniladi: 

Sovgʻa — Kombinat xodimlariga Xalqaro, mahalliy va boshqa rasmiy 

tadbirlar munosabati bilan jismoniy va yuridik shaxslar tomonidan bepul taqdim 

etilgan, moddiy qimmatga ega boʻlgan mol-mulk yoki begʻaraz koʻrsatilgan xizmat; 



Xalqaro tadbirlar — Kombinat nomidan, uning vakillari hamda xorijiy 

mamlakatlar va xalqaro tashkilotlar vakillari ishtirokida oʻzaro hamkorlik 

munosabatlarini oʻrnatish, aloqalarni rivojlantirish, tajriba almashish maqsadida 

tashkil etiladigan va oʻtkaziladigan tadbirlar, xususan Oʻzbekiston Respublikasi 

delegatsiyasining xorijiy mamlakatga, xorijiy mamlakat delegatsiyasining 

Oʻzbekiston Respublikasiga tashrifi bilan bogʻliq tadbirlar; 

Tadbirlar — Kombinatga yuklatilgan vazifa va funksiyalardan kelib chiqib, 

Kombinat nomidan, uning vakillari ishtirokida tashkil etiladigan, muayyan 

maqsadlarga erishishga qaratilgan tadbirlar (qabul, marosim, uchrashuv, muzokara, 

anjuman, seminar, brifing, simpozium, taqdimot, davra suhbati va boshqa tadbirlar); 

Xizmat safari — Kombinat Boshqaruv raisining buyrugʻi yoxud 

farmoyishiga asosan Kombinat xodimlari oʻzining doimiy ish joyidan boshqa joyga 

(Oʻzbekiston Respublikasi hududida yoki uning hududidan tashqariga) xizmat 

vazifasini va topshirigʻini bajarish uchun muayyan muddatga yuborilishi; 

Sovgʻa beruvchi — Xalqaro, mahalliy va boshqa rasmiy tadbirlar 

munosabati bilan Kombinat xodimlariga sovgʻa taqdim etuvchi jismoniy yoki 

yuridik shaxs vakili; 

Sovgʻalar reestri — Kombinat xodimlari tomonidan Xalqaro, mahalliy va 

boshqa rasmiy tadbirlar munosabati bilan qabul qilingan sovgʻalar toʻgʻrisidagi 

maʼlumotlar roʻyxati; 

Mehmondoʻstlik belgisi — Xalqaro, mahalliy va boshqa rasmiy tadbirlar 

munosabati bilan ikki tomonlama aloqalarni mustahkamlash va etiket qoidalariga 

muvofiq nonushtaga, kofe-breykka, tushlikka, kechki ovqatga va ommaviy-madaniy 

va konsert-tomosha tadbirlariga taklif qilish. 

4. Kombinat xodimlari Xalqaro, mahalliy va boshqa rasmiy tadbirlar 

munosabati bilan oʻzi yoki boshqa shaxslar uchun sovgʻa taqdim etilishini 

soʻrashiga yoki talab qilishiga yoʻl qoʻyilmaydi. 

Kombinat xodimiga oʻzi yoki uning oila aʼzolari uchun biron bir sovgʻa 

soʻrashga, shuningdek, sovgʻalarni qabul qilishga, koʻngilochar tadbirlarda 

qatnashishga, Kombinatning yetkazib beruvchilari yoxud mijozlaridan iltifotlarni 

yoki gʻayrioddiy mehmondoʻstlikni qabul qilishga ruxsat etilmaydi, basharti bunday 

sovgʻa (iltifot yoxud mehmondoʻstlik belgisi koʻrsatilsa) xodimning xolis va 

halollikka asoslangan biznes qarorlarni qabul qilish imkoniyatiga xavf tugʻdirsa, 

ular bunday imkoniyatga putur yetkazadigan yoxud oʻzaro halol biznes yuritishga 

nohaq taʼsir qilishi mumkin degan taassurot uygʻotadigan taqdirda taqiqlanadi. 

5. Kombinat xodimiga uning shaxsi bilan bogʻliq bayram munosabati  

bilan (ushbu Nizomning 27-bandida qayd etilgan holatlarda) davlat idoralari, 

korxona va tashkilotlar vakillaridan, Kombinatning tovar moddiy boyliklarni 

yetkazib beruvchilari, ish/xizmatlar koʻrsatuvchilaridan va xaridor mijozlaridan, 

jismoniy va yuridik shaxslar vakillaridan (uchinchi shaxslardan) har qanday 

koʻrinishdagi sovgʻalar va boshqa moddiy va nomoddiy qimmatliklarni,  

(iltifot yoxud mehmondoʻstlik belgisini) olishi qatʼiy taqiqlanadi. 



6. Kombinat xodimlari tomonidan kontragentlar yoki ishbilarmon hamkorlar 

foydasiga, ishbilarmonlik sovgʻalarini taqdim etish, mehmondoʻstlik belgilarini 

koʻrsatish va boshqa turdagi xarajat va mukofotlarni berish, Kombinatni yoxud 

uning xodimlarini korrupsiyaviy huquqbuzarlikni sodir etishda ayblashga sabab 

boʻlishining oldini olish hamda Kombinatning ishchanlik obroʻsi va nufuziga zarar 

yetkazmasligi uchun, bunday xatti-harakatlar Oʻzbekiston Respublikasining 

qonunchilik hujjatlari, Kombinatning Korrupsiyaga qarshi Siyosati qoidalari, 

Manfaatlar toʻqnashuvining oldini olish va boshqarish toʻgʻrisidagi Nizomi,  

Odob-ahloq kodeksining talab va qoidalari, Kombinatning boshqa ichki lokal 

normativ hujjatlarida belgilangan tartib qoidalariga qatʼiy rioya qilgan holda 

Boshqaruv raisining tegishli yoʻnalish (soha) boʻyicha oʻrinbosari qaroriga (buyruq 

yoxud farmoyishga) asosan amalga oshirilishi shart. 

7. Kombinat nomidan xalqaro konferensiyalar, simpoziumlar, ishbilarmonlik 

muzokaralari, majlis, yigʻilishlar, xizmat vazifasi bilan bogʻliq boshqa tadbirlar 

chogʻida, Kombinat xodimlari tomonidan sovgʻalar berish tartibi Boshqaruv 

raisining buyrugʻi yoxud farmoyishi asosida amalga oshiriladi. 

8. Kombinat xodimlarining Xalqaro, mahalliy va boshqa rasmiy tadbirlar 

munosabati bilan uning oila aʼzolariga taqdim etilgan sovgʻalar Kombinat 

xodimlariga berilgan sovgʻalar deb hisoblanadi. 

 

2-bob. Kombinat xodimlari tomonidan xizmat safarlari, xalqaro, mahalliy va 

boshqa tadbirlarlarni oʻtkazishni (tashkil qilishni) kelishish tartibi. 

9. Kombinatda xalqaro, mahalliy va boshqa tadbirlarni oʻtkazish quyidagi 

ketma-ketlikda (bosqichlarda) amalga oshiriladi: 

- Tashkiliy ishlar (Tashrif dasturi loyihasi, yoʻnalishlar, mehmonlar va boshqa 

ishtirokchilar roʻyxati, sovgʻalar roʻyxati, soni va qiymati, taqdim etish yoki qabul 

qilish mezonlari va tartibi va boshqa hujjatlarni); 

- Tadbir mehmonlarning Kombinat obyektlariga kirish-chiqish rejimini 

(tartibini) belgilash; 

- Tadbirning shaffofligini taʼminlash hamda manfaatlar toʻqnashuvining 

oldini olish. 

10. Kombinat xodimlari tomonidan xorijiy davlatlarga xizmat safarlariga 

chiqish, xorijiy davlatlar korxonalarining vakillari, xorijiy davlatlar fuqarolarining 

Kombinat bilan bogʻliq tadbirlar dasturi (shu jumladan, ularning Kombinatga 

tashriflari) bunday tashrifdan oldin Kombinatning Tashqi iqtisodiy aloqalar boʻlimi  

(keyingi oʻrinlarda - Boʻlim) bilan kelishilishi shart. 

Kombinatning Tashqi iqtisodiy aloqalar boʻlimi tomonidan xorijiy davlatlar 

korxonalarining vakillari, xorijiy davlatlar fuqarolarining Kombinat bilan bogʻliq 

barcha rasmiy tadbirlar (shu jumladan, xorijiy kompaniyalarining vakillari, xorijiy 

davlatlar fuqarolarining Kombinatga tashriflari bilan bogʻliq) tashkiliy ishlar (tashrif 

dasturini ishlab chiqish, dastur loyihasini kelishish, dastur loyihasini Boshqaruv 



raisiga tasdiqlatish, delegatsiyaga tashrif davomida doimiy hamrohlik qilish, 

Kombinat nomidan beriladigan sovgʻalar roʻyxatini shakllantirish, Boshqaruv 

raisiga tasdiqlatish, xorijiy delegatsiyalar tomonidan tashrif davomida beriladigan 

sovgʻalar roʻyxati va qiymatini aniqlashtirish, sovgʻalarni berish mezonlarini 

aniqlashtirish, sovgʻaning qiymatini tasdiqlovchi savdo chekini yoki savdo 

kvitansiyasini yoxud boshqa hujjatlarni soʻrab olish va boshqalar) kabi tadbirlarning 

ushbu Nizom talablariga muvofiq amalga oshirilishini taʼminlanadi. 

Boʻlim tomonidan tadbirning barcha ishtirokchilari tomonidan ushbu Nizom 

talablariga rioya etilishi ustidan taʼsirchan va samarador nazorat taʼminlanadi. 

Bunda, Tashqi iqtisodiy aloqalar boʻlimi har qanday rasmiy tadbirni oʻtkazish 

bilan bogʻliq barcha hujjatlarni (Tashrif dasturi loyihasi, yoʻnalishlar, mehmonlar va 

boshqa ishtirokchilar roʻyxati, sovgʻalar roʻyxati, soni va qiymati, taqdim etish yoki 

qabul qilish mezonlari va tartibi va boshqa hujjatlarni) Boshqaruv raisiga 

tasdiqlatishdan avval Kombinatning Komplayens-nazorat xizmati bilan  

kelishishi shart. 

Kombinat xodimlarining Oʻzbekiston Respublikasi hududida amalga 

oshiriladigan xizmat safarlari, mahalliy va boshqa tadbirlar Boshqaruv raisining 

tegishli yoʻnalish (soha) boʻyicha oʻrinbosari bilan oldindan kelishilishi shart. 

Oʻzbekiston Respublikasi boʻylab xizmat safarlari, mahalliy va boshqa 

tadbirlarlarni tashkillashtirish boʻyicha masʼul xodimlar tashkiliy ishlarini amalga 

oshiradi hamda bunday tadbirlar ushbu Nizom talablariga muvofiq tashkil etilishini 

taʼminlaydi. 

Xorijiy korxonalar vakillari, xorijiy davlatlarning fuqarolari Kombinat bilan 

bogʻliq har qanday tadbirlarni oʻtkazishda (tashriflarni tashkil qilish, oʻtkazish, 

sovgʻalar ulashishda) Oʻzbekiston Respublikasining qonunchilik hujjatlariga, 

shuningdek ushbu Nizom talablariga qatʼiy rioya qilishlari shart. 

Ushbu Nizom boʻyicha xalqaro, mahalliy va boshqa tadbirlar munosabati 

bilan mehmonlarga beriladigan sovgʻalar roʻyxati va ularning soni tasdiqlangandan 

soʻng tegishli tashabbuskor (mezbon) boʻlinma yoki korxona tomonidan taqdim 

qilingan talabnomaga asosan “Olmaliq KMK” AJning xaridlar toʻgʻrisidagi 

Nizom”ga muvofiq Moddiy-texnik taʼminot boshqarmasi  tomonidan xarid qilinadi. 

 

11. Buyruq yoki farmoyishga asosan xizmat safarlari, xalqaro, mahalliy va 

boshqa tadbirlarni oʻtkazish uchun masʼul qilib belgilangan Kombinat xodimlari 

quyidagilarni taʼminlashi lozim: 

- xorijiy xizmat safarini, xorijiy kompaniyalar yoki xorijiy fuqarolar 

ishtirokidagi rasmiy tadbirlar dasturini, tashrif ishtirokchilarining roʻyxatini, 

yoʻnalishini Boshqaruv raisining xavfsizlik boʻyicha oʻrinbosari bilan, 

mehmonlarga beriladigan va ulardan olinishi va berilishi rejalashtirilayotgan 

sovgʻalar roʻyxati va qiymatini Komplayens-nazorat xizmati bilan oldindan 

kelishishni taʼminlaydi; 



- tashrif va uning dasturi ushbu Nizomning 10-bandiga muvofiq 

kelishilgandan soʻng tadbir ishtirokchilari bilan tadbir mavzusi, qatnashuvchilari, 

tadbirning oʻtkazilish vaqti va tartibini muvofiqlashtirish; 

- tashrif yoʻnalishi boʻyicha takliflar ishlab chiqish va transport taʼminotini 

tashkillashtirish; 

- tashrif dasturidan kelib chiqib, yoʻnalish masʼullarini xabardor qilish; 

- ushbu Nizom talablariga rioya etilishiga; 

- Kombinat obyektlarida kirib-chiqish va ichki tartibot toʻgʻrisidagi 

yoʻriqnoma qoida va talablariga rioya etilishiga; 

- tashrif dasturidan kelib chiqqan holda boshqa vazifalar. 

Tashrif dasturidan chetga chiqish javobgarlikka sabab boʻladi. 

 

12. Buyruq yoki farmoyishga asosan tashrifni tashkil qilish uchun masʼul qilib 

belgilangan Boʻlinma rahbari Kombinat hududidagi tashriflarni majburiy ravishda 

dastavval Maxfiy-tartibot boʻlimi va Idoraviy harbiylashtirilgan qoʻriqlash xizmati 

bilan kelishishni taʼminlaydi. 

 

Tadbirning shaffofligini taʼminlash va manfaatlar toʻqnashuvining oldini 

olish – Komplayens-nazorat xizmati hamda Axborot xizmati, tegishli tarkibiy 

boʻlinmalar rahbarlarining tovar-moddiy boyliklarning butligi boʻyicha oʻrinbosari, 

shuningdek Boshqaruv raisining xavfsizlik boʻyicha oʻrinbosari tomonidan nazorat 

qilinadi. 

 

Tashrif dasturida taqdirlash va sovgʻalar ulashish koʻzda tutilgan boʻlsa, 

bunday tadbirlar tashrifni tashkil qilish uchun masʼul qilib belgilangan (mezbon) 

Boʻlinma rahbari tomonidan ushbu Nizomga muvofiq amalga oshirilishi 

taʼminlanadi, bunda nazorat Komplayens-nazorat xizmati hamda tegishli tarkibiy 

boʻlinmalar rahbarlarining tovar-moddiy boyliklar butligi boʻyicha oʻrinbosarlari 

hamda Boshqaruv raisining xavfsizlik boʻyicha oʻrinbosari tomonidan amalga 

oshiriladi. 

 

3-bob. Xalqaro, mahalliy va boshqa rasmiy tadbirlar munosabati  

bilan taqdim etilgan sovgʻani qabul qilish talablari 

 

13. Kombinat xodimlari tomonidan Xalqaro, mahalliy va boshqa rasmiy 

tadbirlar munosabati bilan olinishi va berilishi mumkin boʻlgan sovgʻalar quyidagi 

talablarga javob berishi lozim: 

13.1. Oʻzbekiston Respublikasi qonunchilik hujjatlari, Kombinatning ichki 

lokal normativ hujjatlari hamda ushbu Nizom talablariga muvofiq boʻlishi; 



13.2. Sovgʻa uni beruvchi va yoki qabul qiluvchi tomonidan aniq bir Xalqaro, 

mahalliy va boshqa rasmiy tadbirlar munosabati bilan ixtiyoriy ravishda taqdim 

etilgan boʻlishi; 

13.3. Kombinat xodimlari tomonidan ochiq va oshkora qabul qilinishi; 

13.4. Kombinatning ishchanlik obroʻsi va nufuziga putur yetkazmasligi; 

13.5. Manfaatlar toʻqnashuvi yoki korrupsiyaviy xavf-xatarlarning kelib 

chiqishiga sabab boʻlmasligi, xususan Kombinat xodimlarining xizmat faoliyatida 

xolis va halollik tamoyillari asosida qaror qabul qilishiga taʼsir koʻrsatadigan 

majburiyatni yuzaga keltirmasligi lozim. 

14. Kombinat xodimlari sovgʻani qabul qilish jarayonida sovgʻa beruvchidan 

sovgʻaning qiymatini tasdiqlovchi hujjatlarni (sovgʻaning qiymatini tasdiqlovchi 

savdo chekini yoki savdo kvitansiyasini yoxud boshqa hujjatlarni) soʻrab olishi 

mumkin. 

15. Kombinat xodimlariga taqdim etilgan, tezda yaroqsiz holga keluvchi 

mahsulotlar (tabiiy guldasta, donalik shirinliklar), shuningdek kansyelyariya 

toʻplamlari (taqvim, buklet, plastmassa ruchkalar, kundalik daftar va bloknot) 

sovgʻa sifatida rasmiylashtirilmaydi hamda ushbu sovgʻalar Kombinat xodimi 

(xodimlari) tomonidan oʻz xohishiga koʻra tasarruf etiladi. 

16. Kombinat xodimlari unga xalqaro, mahalliy va boshqa rasmiy tadbirlar 

munosabati bilan mehmondoʻstlik belgisi sifatida bildirilgan taklifni qabul qilishi 

mumkin. 

Bunda, Kombinat xodimlari mehmondoʻstlik belgisi sifatida bildirilgan 

taklifning begʻarazligiga shubha sezgan taqdirda, ushbu taklifni darhol rad etishi va 

zudlik bilan (bir sutka davomida) aloqa vositalari orqali oʻzining bevosita rahbariga 

hamda bir vaqtning oʻzida Kombinatning Komplayens-nazorat xizmatiga xabar 

berishi shart. 

Basharti, Kombinat xodimiga nooʻrin sovgʻa (iltifot yoxud mehmondoʻstlik 

belgisi koʻrsatilsa) yuborilsa yoki u xatolik bilan qabul qilinsa, bunday holatda 

Kombinat xodimi zudlik bilan (bir sutka davomida) oʻzining bevosita rahbariga 

hamda bir vaqtning oʻzida Kombinatning Komplayens-nazorat xizmatiga xabar 

berishi va sovgʻani darhol beruvchiga qaytarishi shart. Sovgʻani rad etish xafa qilib 

qoʻyishi mumkin boʻlgan vaziyatda, basharti u Oʻzbekiston Respublikasi 

qonunchilik hujjatlarida belgilangan oʻrtacha qiymatga ega boʻlsa, bunday sovgʻa 

qabul qilinishi va zudlik bilan uch (3) sutka davomida Kombinatning Ijtimoiy ishlar 

boʻlimi, Markaziy buxgalteriya orqali Kombinat balansiga (tasarrufiga) rasman 

kirim qilinishi (oʻtkazilishi) lozim. 

Kombinat xodimlariga oʻz xizmat, lavozim vazifa va majburiyatlarini bajarish 

bilan bogʻliq holda jismoniy va yuridik shaxslardan, jumladan xorijiy davlatlar 

fuqarolari yoxud kompaniyalaridan biron-bir sovgʻa yoxud ish jarayoni bilan bogʻliq 

holda mehmondoʻstlik belgilari, xizmatlar koʻrsatish, qarz berish, xayriya, imtiyozli 

kreditlar, kafolat va kafilliklar, toʻlovlar, mukofotlar shaklidagi ragʻbatlantirish 



vositalarini, naqd pul mablagʻlari yoxud ularning ekvivalentini, mol-mulklar, 

qimmatli qogʻozlar kabi moddiy va nomoddiy yordamlarni bevosita yoxud bilvosita 

qabul qilish taqiqlanadi. 

17. Ushbu Nizomga asosan: 

sovgʻalarni saqlash, Sovgʻalar reestrini yuritish Kombinatning Ijtimoiy ishlar 

boʻlimi tomonidan; 

sovgʻalarning qiymatini aniqlash Kombinatning Tovar bozorlari 

konyunkturasi boʻlimi (xodimi) tomonidan; 

sovgʻalarni Kombinatning balansiga kirim qilish Kombinatning Markaziy 

buxgalteriyasi (xodimi) tomonidan; 

sovgʻalar bilan bogʻliq masalalarni nazorat qilish hamda muvofiqlashtirish 

Kombinatning Komplayens-nazorat xizmati (xodimi) tomonidan amalga oshiriladi. 

 

4-bob. Xalqaro, mahalliy va boshqa rasmiy tadbirlar munosabati  

bilan taqdim etilgan sovgʻaning qiymati va uni tasarruf etish 

18. Kombinat xodimlari tomonidan xizmat majburiyatlarini bajarish doirasida 

rasmiy delegatsiyalar tarkibida, rasmiy tadbirlarda, jumladan, xorijda olingan har 

qanday turdagi va shakldagi sovgʻa-salomlar, ularning qiymati va miqdoridan qatʼiy 

nazar Kombinatning mulki hisoblanadi hamda uning balansiga oʻtkazib beriladi. 

19. Kombinat xodimlari Xalqaro, mahalliy va boshqa rasmiy tadbirlar 

munosabati bilan unga taqdim etilgan sovgʻani ushbu tadbirlardan qaytib kelgan 

kundan boshlab uch ish kuni mobaynida Kombinatning Ijtimoiy ishlar boʻlimi, 

Markaziy buxgalteriya orqali Kombinat balansiga sovgʻaning qiymatini 

tasdiqlovchi tegishli hujjatlar (sovgʻaning qiymatini tasdiqlovchi savdo cheki yoki 

savdo kvitansiyasi yoxud boshqa hujjatlar) mavjud boʻlsa, ushbu hujjatlar bilan 

birga taqdim etadi, bundan mazkur Nizomning 15-bandida nazarda tutilgan 

sovgʻalar mustasno. 

20. Xodim tomonidan qabul qilingan sovgʻa, Kombinatning Ijtimoiy ishlar 

boʻlimi, Markaziy buxgalteriyaga topshirilishi toʻgʻrisidagi topshirish va qabul 

qilish dalolatnomasi (keyingi oʻrinlarda - Dalolatnoma deb yuritiladi) 

rasmiylashtirilgunga qadar sovgʻaning butligi va saqlanishi uchun javobgarlik 

sovgʻani qabul qilgan Kombinat xodimi (xodimlari) zimmasida boʻladi. 

21. Kombinat xodimlari tomonidan Kombinatning Ijtimoiy ishlar boʻlimi, 

Markaziy buxgalteriyaga topshirilgan har qanday sovgʻa boʻyicha dalolatnoma toʻrt 

nusxada tuziladi. Bunda, ushbu dalolatnomaning birinchi nusxasi mazkur 

Nizomning ilovasiga muvofiq shakldagi Sovgʻalar reestrida sovgʻani roʻyxatga 

olgan holda (sovgʻani qabul qilgan) Kombinat xodimiga (xodimlariga) qaytariladi, 

ikkinchi nusxasi Ijtimoiy ishlar boʻlimida, uchinchi nusxasi Markaziy 

buxgalteriyada saqlanadi. 

22. Sovgʻani qabul qilgan Kombinat xodimida (xodimlarida) sovgʻaning 

qiymatini tasdiqlovchi hujjat mavjud boʻlmasa, bunday sovgʻaning qiymatini 

aniqlash Kombinatning Tovar bozorlari konyunkturasi boʻlimi tomonidan 

sovgʻaning bozor narxi savdo doʻkonlari, internet hamda boshqa manbalar va usullar 

orqali oʻrganilib, uning oʻrtacha qiymati aniqlanadi. Basharti sovgʻaning bozor 

narxini yuqoridagi usullar bilan oʻrganish (aniqlash) imkoni boʻlmasa Tovar 

bozorlari konyunkturasi boʻlimi ixtisoslashtirilgan baholash korxonalarini jalb 

qilishi mumkin. 

23. Sovgʻaning qiymati bazaviy hisoblash miqdorining 4 (toʻrt) baravariga 

teng yoki undan kam boʻlgan miqdorda ekanligi tasdiqlangan taqdirda, sovgʻa 

Kombinat xodimida (xodimlarida) qoldiriladi va u tomonidan oʻz ixtiyoriga koʻra 

tasarruf etiladi. 

Bunda, Ijtimoiy ishlar boʻlimi tomonidan Markaziy buxgalteriya bilan 

kelishilgan holda sovgʻaning Kombinat xodimiga (xodimlariga) topshirilganligi 

boʻyicha dalolatnoma rasmiylashtiriladi. 

Sovgʻaning qiymati bazaviy hisoblash miqdorining 4 (toʻrt) baravaridan 

ortiqligi aniqlangan taqdirda, sovgʻa Kombinat Markaziy buxgalteriyasi tomonidan 

Kombinatning balansiga kirim qilinadi. 

24. Kombinat balansiga kirim qilingan (oʻtkazilgan) sovgʻadan Kombinatning 

ehtiyoji uchun foydalanishga ruxsat etiladi. 

25. Kombinat xodimlari xalqaro, mahalliy va boshqa rasmiy tadbirlar 

munosabati bilan oʻziga taqdim etilgan sovgʻalarni qabul qilishning qonuniyligi 

toʻgʻrisida har qanday shubha yoki gumon paydo boʻlganda, shu zahoti  

ushbu masala boʻyicha bevosita oʻzining yuqori turuvchi rahbariyatini  

xabardor qilishi shart. 

Sovgʻaning qiymatini tasdiqlovchi hujjatlarning ishonchliligi va haqiqiyligi 

boʻyicha asosli shubhalar mavjud boʻlgan taqdirda taqdim etilgan hujjatlarning 

ishonchliligi va haqiqiyligi Komplayens-nazorat xizmati tomonidan tekshirilishi 

mumkin. 

Sovgʻalar reestriga kiritilgan maʼlumotlar toki aksi isbotlanmaguniga qadar 

toʻgʻri deb hisoblanadi. Bunda, sovgʻa qabul qilgan xodim oʻzi taqdim etgan 

hujjatlarning (savdo cheki, savdo kvitansiyasi, yoxud boshqa) ishonchligi, toʻgʻriligi 

va xaqiqiyligi uchun javobgar hisoblanadi. 

26. Kombinat xodimlarining Xalqaro, mahalliy va boshqa rasmiy tadbirlar 

munosabati bilan uning oila aʼzolariga taqdim etilgan sovgʻa mazkur bobga 

muvofiq tasarruf etiladi. 

27. Kombinat xodimlariga ularning shaxsi bilan bogʻliq bayramlar  

(tavallud kuni, farzand tugʻilishi, Vatan himoyachilari kuni, Xalqaro  

xotin-qizlar kuni) munosabati bilan uning hamkasblari (jamoadoshlari) tomonidan 

berilgan, xizmat va lavozim (mansab) majburiyatlarini bajarishi bilan bogʻliq 



boʻlmagan holda olingan sovgʻalar xodimning shaxsi bilan bogʻliq sovgʻalar  

deb tan olinadi. 

Bunday sovgʻalarni berishda quyidagi talab va qoidalarga qatʼiy rioya etish 

lozim: 

Sovgʻalar, Kombinatning kamida uch nafar xolis xodimlari ishtiroki  

va bevosita guvohligida berilishi lozim. Bunda, sovgʻa oluvchi va sovgʻa 

beruvchidan tashqari, yana uchta xolis guvohlarning ishtiroki talab etiladi; 

sovgʻa berish jarayoni tabrik nutqi bilan birga boʻlishi, unda sovgʻa berishga 

sabab boʻlgan voqea va vaziyat, tabrik nutqida oʻzining aniq ifodasini topgan 

boʻlishi; 

sovgʻaning umumiy qiymati (barcha soliqlar, yigʻim va majburiy toʻlovlarni 

qoʻshib hisobga olgan holda) 4 (toʻrt) bazaviy hisoblash miqdoridan oshmasligi 

shart. 

28. Kombinat xodimi tomonidan Kombinatning boshqa bir xodimiga 

hamkasbiga sovgʻa uchun sarflaydigan xarajatning umumiy summasi, har qanday 

holatda ham qonunchilik hujjatlarida belgilangan va sovgʻa berilayotgan kunda 

amalda boʻlgan 1 (bitta) bazaviy hisoblash miqdoridan oshmasligi lozim. 

29. Davlat idoralari, korxona va tashkilotlar vakillaridan, Kombinatning tovar 

moddiy boyliklarni yetkazib beruvchilaridan, ish yoki xizmatlar koʻrsatuvchilaridan 

va/yoki xaridor mijozlaridan, jismoniy va yuridik shaxslar vakillaridan (uchinchi 

shaxslardan) tashqi manbalardan pul mablagʻlari va mol-mulk qabul qilib olinishi 

va berilishi dastavval Boshqaruv raisi yoki boshqaruv raisining tegishli soha  

yoxud yoʻnalish boʻyicha oʻrinbosari bilan oldindan rasman kelishilgan  

boʻlishi shart. 

 

5-bob. Yakuniy qoidalar 

30. Ushbu Nizom talablarini buzishda aybdor deb topilgan Kombinat 

xodimlari qonunchilik hujjatlari hamda Kombinatning ichki lokal normativ 

hujjatlarida belgilangan tartibda javobgar boʻladi. 

31. Kombinat boshqaruvining aʼzolari, boshqaruv raisining oʻrinbosarlari, 

Ijro apparatidagi boʻlinmalar (departament, boshqarma, boʻlim, xizmat, sektor, ofis, 

byuro va boshqalar) rahbarlari, tarkibiy korxonalar (zavod, fabrika, direksiya, sexlar, 

laboratoriya va boshqa tuzilmalar) rahbarlari, oʻzi rahbarlik qilayotgan ishchi va 

xodimlarning huquqlari, erkinliklari va qonun bilan qoʻriqlanadigan manfaatlarini 

himoya qiladi va Kombinatning boshqa xodimi tomonidan shubhali xatti-harakatlar 

yoki ushbu Nizomning tamoyillari va talablarining buzilishi haqida xabar bergan 

xodimlarni har qanday shakldagi taʼqib qilish, ishdan boʻshatish, tahqirlash, 

kamsitish, kabi taʼqiblarga yoʻl qoʻyilmasligini kafolatlaydi. 

32. Bila turib yolgʻon maʼlumot berish, yolgʻon yoki tuhmat uyushtirish  

kabi holatlar va murojaatlar, ushbu Nizomning buzilishi va ahloqiy boʻlmagan xatti-

harakatlarning namunasi deb hisoblanadi va bunday xabarni taqdim etgan shaxs 



Oʻzbekiston Respublikasi qonunchiligi va Kombinatning ichki lokal normativ 

hujjatlarida belgilangan qoidalarga muvofiq javobgarlikka tortilishi mumkin. 

33. Kombinatning tegishli buyrugʻi yoxud farmoyishi asosida delegatsiyaga 

tashrif doirasida hamrohlik qilish uchun maʼsul qilib biriktirilgan rahbar xodim, 

Kombinat hududiga tashrif buyurgan mehmonlar, jumladan xorijiy mehmonlar 

tomonidan ushbu Nizom, shuningdek Kombinat obyektlariga kirib-chiqish 

yoʻriqnomalari, tashrif davomida mehmonlar (delegatsiya aʼzolari) tomonidan 

sur’atga olish, video lavhalar tayyorlash bilan bogʻliq boshqa talab va qoidalarga 

(cheklovlarga) rioya qilinishini taʼminlashga shaxsan javobgar boʻladilar. 

34. Kombinat va uning xodimlari ushbu Nizomni amaliyotda qoʻllash  

va hayotga tadbiq etish bilan bogʻliq har qanday savollarini va korrupsiyaga qarshi 

kurashish boʻyicha amaldagi mavjud komplayens-nazorat tizimini 

takomillashtirishga oid asoslantirilgan takliflarini bevosita Kombinatning 

Komplayens-nazorat xizmatiga https://agmk.uz/oz/menu/korrupsiyani-oldini-

olish-boyicha-murojaat) maslahat va takliflar kiritish uchun murojaat qilish 

huquqiga ega. 

“Olmaliq KMK”AJ xodimlari tomonidan 

xizmat safarlari, xalqaro, mahalliy 

va boshqa rasmiy tadbirlar munosabati  

bilan olinishi va berilishi mumkin boʻlgan sovgʻa qiymati,  

shuningdek uni tasarruf etish tartibi toʻgʻrisida”gi Nizomga 

ILOVA 

 

“Olmaliq kon-metallurgiya kombinati” AJ  

Xizmat safarlari, xalqaro, mahalliy va boshqa rasmiy tadbirlar munosabati bilan Kombinat xodimlari tomonidan 

qabul qilingan va berilgan sovgʻalar  

REESTRi 

T/r 

Kombinat 

xodimi 

tomonidan 

sovgʻa qabul 

qilingan sana 

toʻliq 

koʻrsatiladi 

Sovgʻani qabul qilgan 

yoxud bergan 

Kombinat xodimining 

F.I.Sh va lavozimi, 

tabel raqami, korxona, 

boʻlinma nomi 

Sovgʻaning 

tavsifi 

Sovgʻani berish 

sababi/asoslari/munosabati 

Sovgʻa beruvchi 

va/yoki oluvchi 

toʻgʻrisidagi 

maʼlumotlar* 

Sovgʻaning 

qiymati** 

Sovgʻaning 

tasarruf 

etilishi*** 

Sovgʻani 

Kombinat 

balansiga 

topshirgan 

Xodimining 

imzosi va sana 

Ijtimoiy ishlar 

boʻlimi 

(rahbari) 

masʼul 

xodimining 

imzosi (F.I.Sh. 

toʻliq) va sana 

1 2 3 4 5 6 7 8 9 10 

2          

3          

          

 

“Olmaliq KMK”» AJ 

Ijtimoiy ishlar boʻlimi boshligʻi_____________________F.I.Sh. 

      Imzo 

“Olmaliq KMK” AJ 

Markaziy buxgalteriya rahbari_________________________ F.I.Sh. 

      Imzo 

Izoh: 

*xorijiy mamlakat va tashkilotning nomi, sovgʻa beruvchining F.I.Sh va lavozimi, tabel raqami; 

**sovgʻaning qiymatini tasdiqlovchi savdo cheki yoki savdo kvitansiyasi yoxud boshqa hujjatlar mavjud boʻlsa, shu hujjatlar asosida, basharti tasdiqlovchi hujjatlar mavjud 

boʻlmasa, bunday sovgʻaning qiymatini aniqlash Kombinatning Ijtimoiy ishlar boʻlimi tomonidan sovgʻaning bozor narxi savdo doʻkonlari, internet hamda boshqa manbalar va usullar 

orqali oʻrganilib, uning oʻrtacha qiymati aniqlanadi. Basharti sovgʻaning bozor narxini yuqoridagi usullar bilan oʻrganish (aniqlash) imkoni boʻlmasa, bunday holatda Ijtimoiy ishlar 

boʻlimi ixtisoslashtirilgan baholash korxonalarini jalb qilishi mumkin; 

***sovgʻaning Kombinat xodimlari tasarrufiga oʻtkazilganligi yoki Kombinat balansiga topshirilganligi toʻgʻrisidagi maʼlumotlar yoziladi. 

